
KIRISH 

Iqtisodiyotni modernizatsiyalash sharoitida mulkchilik shaklidan qat’i nazar, 

xo‘jalik yurituvchi subyektlarning rahbar xodimlari va xizmatchilari yuqori saviyadagi 

kasbiy tayyorgarlikka, iqtisodiy-huquqiy bilimga, tajribaga ega bo‘lishlari lozim. Ichki 

auditorlar xo‘jalik yurituvchi subyektlar barcha bo‘g‘inlarini tekshirish bilan 

shug‘ullanib, me’yoriy hujjatlar va qonun talablaridan chetga chiqishlarning vujudga 

kelish sabablari va faoliyat yo‘nalishini yaxshilash imkoniyatlarini aniqlashga yordam 

beradi. Ichki auditning xo‘jalik yurituvchi subyektlar uchun ahamiyatli tomonlaridan 

biri, u rahbariyatni boshqaruv qarorlari qabul qilishda tezkor ma’lumotlar bilan 

ta’minlab turishidir. 

Iqtisodiyotni modernizatsiyalash sharoitida xo‘jalik yurituvchi subyektlarda ichki 

auditni shakllantirish katta ahamiyatga ega. Chunki, ichki audit o‘tkazish tekshiruv 

natijalarini umumlashtiradi va bu xususdagi axborotni xo‘jalik yurituvchi subyekt 

rahbariyatiga taqdim etadi.  

Ichki auditning vazifasi – xo‘jalik yurituvchi subyektlarda moliyaviy hisobotlar 

tuzilgunga qadar mavjud xato va kamchiliklarni aniqlash hamda ularni bartaraf etish 

bo‘yicha ko‘rsatmalar berishga asoslanadi. Shunday ekan, har qanday xo‘jalik 

yurituvchi subyektlar o‘z xato va kamchiliklarini ichki audit xizmatlari orqali ko‘ra 

olishlari va tuzatishlari maqsadga muvofiqdir. Bu esa, xo‘jalik yurituvchi subyektlar 

faoliyatini takomillashtirish va samaradorligini oshirishga olib keladi.  

Shu o‘rinda Prezidentimiz Shavkat Mirziyoyevning 2020-yilgi 

murojaatnomalarida „Iqtisodiyotning barcha sohalarini raqamli texnologiyalar asosida 

yangilashni nazarda tutadigan Raqamli iqtisodiyot milliy konsepsiyasini ishlab 

chiqishimiz kerakligi va shu asosda „Raqamli O‘zbekiston–2030“ dasturini hayotga 

tatbiq etishimiz zarurligini ta’kidlab o‘tgan bo‘lsalar Hukumatga ikki oy muddatda 

raqamli iqtisodiyotga o‘tish bo‘yicha „yo‘l xaritasi“ni ishlab chiqish topshiriladi. Unga 

ko‘ra iqtisodiyotimiz rivojining muhim sharti bo‘lgan faol investitsiya siyosatini izchil 

davom ettiramiz, iqtisodiyotimizni jahon bozoriga integratsiya qilish va eksportni 

qo‘llab-quvvatlash ustuvor vazifadir. Kelgusi yili eksport hajmini 30 foizga oshirib, 18 

milliard dollarga yetkazishni maqsad qilib qo‘ymoqdamiz. Biz eksportga yo‘naltirilgan 

iqtisodiyotga o‘tishimiz, ichki bozorda raqobat muhitini shakllantirishimiz zarur“1 deb 

ta’kidlab o‘tdilar.  

Iqtisodiyotimizning hozirgi sharoitida aksiyadorlik jamiyatlari va mas’uliyati 

cheklangan jamiyatlar faoliyatining yanada ravnaq topishi hamda ularning xalqaro 

miqiyosdagi aloqalari ko‘lamining kengayishi va rivojlanib borishi nafaqat son, balki 

sifat jihatidan yuqori saviyadagi audit xizmatlariga bo‘lgan talabni oshirmoqda. 

                                                 
1Manba: 2020-yil 24-yanvardagi O‘zbekiston Respublikasi Prezidenti Sh. M. Mirziyoyevning Oliy Majlisga 

Murojaatnomasi ma’ruzasi. – Tashkent. „Хаlq so‘zi“, 2020-yil 25-yanvar. 

Respublikamizning xo‘jalik yurituvchi subyektlarida ichki auditni shakllantirish 

katta ahamiyatga ega. Chunki, ichki audit o‘zi o‘tkazgan tekshiruv natijalarini 

umumlashtiradi va bu xususida axborotni xo‘jalik yurituvchi subyekt rahbariyatiga 

taqdim etadi. Biz bilamizki, har qanday ishlab chiqarishda kamchiliksiz ish bo‘lmaydi, 

yuzaga kelgan xato va kamchiliklarni bizga ichki audit xizmati tekshiruvi ochib berishi 

lozim. Shunday ekan har qanday xo‘jalik yurituvchi subyektlar o‘z xato va 

kamchiliklarini o‘zlari ko‘ra bilib tuzatishlari maqsadga muvofiq bo‘ladi. Bu esa 

xo‘jalik yurituvchi subyektlarning faoliyatlarini takomillashtirish va rivojlantirishga 

olib keladi.  

O‘zbekiston Respublikasi Prezidentining 2020-yil 24-fevraldagi PQ-4611-son 

qaroriga 2-ILOVAdagi O‘zbekiston Respublikasi Prezidentining 2018-yil 19- 

sentabrdagi „O‘zbekiston Respublikasida auditorlik faoliyatini yanada rivojlantirish 

chora-tadbirlari to‘g‘risida“gi PQ-3946-son qarorining 5-bandiga kiritilgan 

o‘zgartirishlarda: 

a) „2020-yil 1-yanvardan hisobot yili yakuni bo‘yicha quyidagi shartlardan bir 

vaqtning o‘zida ikkitasiga javob bergan tijorat tashkilotlari ham har yili majburiy 

auditorlik tekshiruvidan o‘tishi lozim“; 

b) „O‘zbekiston Respublikasining „Auditorlik faoliyati to‘g‘risida“gi Qonuniga 

tegishli o‘zgartirishlar kuchga kiradigan kundan boshlab auditorlik tashkilotlari 

auditorlik faoliyatini faqat xalqaro buxgalterlar federatsiyasi tomonidan nashr 

etiladigan xalqaro audit standartlari asosida amalga oshiradi“2. 

Bugungi kubda jahonning rivojlangan mamlakatlari kompaniyalarida ichki audit 

funksiyalariga yanada ko‘proq e’tibor qaratilmoqda. Bu kompaniyalar umumjahon 

integratsiyasi va moliyaviy jarayonlarga, shuningdek, iqtisodiy institutlarga yanada 

ko‘proq jalb etilayotgani bilan bog‘liq. Ularning faoliyati jahon talablariga va 

standartlariga javob berishi kerak. Jumladan, xalqaro bozorlarga o‘z aksiyalarini 

joylashtirishni yoki (undan) kredit olishni istovchi kompaniyalar ichki nazoratning mos 

keluvchi tizimini yaratishlari zarur. Bunday tizimlar funksiyasini ichki audit Qo‘mitasi 

yoki ichki audit xizmati bajarishi mumkin. 

Ichki auditorlar faoliyati direktorlar kengashi yoki kompaniya rahbariyatining 

yuqori ijrochi organi ichki auditni kompaniyaning rivojlanishi va gullab-yashnashi 

uchun o‘zining salmoqli hissasini qo‘shuvchi, korporativ boshqaruv mexanizmining 

mustaqil bo‘g‘ini sifatida qabul qila boshlagandagina, kuch va ahamiyatga ega bo‘ladi. 

Ichki audit, asosan, boshqaruv hisobi tomonidan yaratilgan ishonchli axborotlar 

bilan ta’minlashga qaratilgan, deb hisoblanadi. Biroq jahon moliyaviy inqirozi 

inqirozning ta’sir kuchini yumshatish va uning salbiy ta’sirlarining oldini olish 

                                                 
2 O‘zbekiston Respublikasi Prezidenti Shavkat Mirziyoyev tomondan 2020-yil 24-fevraldagi „moliyaviy hisobotning 

xalqaro standartlariga o‘tish bo‘yicha qo‘shimcha chora-tadbirlar to‘g‘risida“gi PQ-611-son qaroriga 2-ilova. O‘zA. –

Toshkent., 25.02.2020. „O‘zbekiston Respublikasi qonun hujjatlari to‘plami“, 2020-yil 2-mart, 8-son, 83-modda. 

maqsadi bilan biznes risklar va inqiroz belgilari paydo bo‘lishi haqida ishonchli ma’- 

lumotlar bilan ta’minlash tomonlari uning vazifalarini qayta ко‘rib chiqishga 

majburlaydi. 

Inqirozlar va boshqa bozor omillarining salbiy ta’sir etishini oldini olish va ularga 

qarshi turishda hamda biznesni yuritishdagi kamchiliklarni, shuningdek, ularning 

paydo bo‘lishini oldini olishda ichki nazorat tizimi va ichki audit xizmatini samarali 

tashkil etilishiga imkon beradi. 

Shu bois, quyidagi ichki audit xizmati vazifalari birinchi darajaga chiqadi: 

menejerlar va rahbarlarni nafaqat buxgalteriya hisobi tomonidan, shuningdek, boshqa 

iqtisodiy axborotlar, tashkilotning boshqa hisob tizimi axborotlari, jumladan, mavjud 

risklar va inqiroz ko‘rinishlari haqidagi axborotlar bilan ham ta’minlash hisoblanadi. 

Turli darajadagi menejerlar o‘zlariga ishonilgan uchastkalarda hisob markazlari, 

mas’uliyat va nazorat subyektlari hisoblana borib, yo buxgalteriya hisobida 

(texnologik, kadrlar hisobi v.b.) moliyaviy axborotlar shakllanadigan ma’lumotlari 

yaratadilar yoki buxgalteriya hisobi ma’lumotlaridan menejerlar tomonidan 

foydalaniladigan o‘z axborotlarini yaratish uchun foydalanadilar (moliyaviy, iqtisodiy 

tahlili v.b.). Shu bois, ichki audit faoliyati sohasi tashqi auditorlarning moliyaviy - 

iqtisodiy nazoratlaridan keng bo‘lishi lozim, ya’ni ichki auditorlar ichki nazorat tizimi 

faoliyati orqali tashkilotning boshqa bo‘limlarda ishonchli axborotlar yaratilishini 

ta’minlashlari kerak. 

Bundan tashqari, kompaniyani ichki auditni tashkil qilishga undovchi omillarga 

mulk egalari va menejmentning kompaniya biznes jarayonlarini tartibga solish 

borasidagi manfaati ham kiradi. Qator holatlarda bu mablag‘larning ancha solmoqli 

tejalishiga olib kelishi mumkin. 

“Ichki audit” fanining maqsadi talabalarga ichki auditni tashkil qilish va 

o‘tkazishni o‘rgatish hisoblanadi. Shuningdek, korxonalarda ichki audit xizmatining 

tarkibiy bo‘limlarini tashkil etish bo‘yicha malaka hosil qilish, ichki auditni fan 

dasturida tasdiqlangan hajmda o‘rgatish hisoblanadi.  

Fanning vazifalari quyidagilar hisoblanadi: ichki auditni tashkil qilish va 

o‘tkazishning ilmiy asoslarini o‘rganish, ichki audit xizmati xodimlari oldiga qo‘yilishi 

mumkin bo‘lgan savollar (masalalar) doirasini aniqlash, buxgalteriya hujjatlarini 

baholash mezonlarini ishlab chiqish, shuningdek, hujjatlar - iqtisodiy axborotlarni 

tashuvchilar bilan ishlash usulini o‘rganish hisoblanadi. 

 


